
Efni: Umsögn SA og SI um frumvarp til laga um stimpilgjald, heildarlög, 4. mál.

Efnahags- og viðskiptanefnd hefur óskað eftir umsögn Samtaka atvinnulífsins og Samtaka iðnaðarins 
um ofangreint frumvarp til laga um stimpilgjald sem komi í stað gildandi laga.

Samtök atvinnulífsins hafa um langt skeið talað fyrir afnámi stimpilgjalds sem að mati samtakanna 
skerða samkeppnishæfni íslenskra fyrirtækja, því slík gjöld hafa verið á undanhaldi í viðskiptalöndum 
Íslands. Þá er núverandi stimpilgjald í sumum tilvikum handahófskenndur skattur. Í umsögnum 
til Alþingis á undanförnum árum hafa samtökin lagt til að stimpilgjald verði afnumið í áföngum á 
nokkrum árum og í stað þess komi notendagjald til þess að standa straum af kostnaði við 
skjalaskráningu og varðveislu í tengslum við fasteignaviðskipti.

Samtökin telja jákvæða þá miklu einföldun við framkvæmd og álagningu stimpilgjalds sem stefnt er 
að með frumvarpinu, sem og afnám stimpilgjalds af ýmsum viðskiptabréfum. Það verður til þess að 
styrkja samkeppni.

Frumvarpið byggir að hluta á tillögum starfshóps sem skipaður var í maí 2012. Í starfshópnum sátu 
fulltrúar fjármálaráðuneytis, þriggja opinberra stofnana og fjármálafyrirtækja og skilaði hann tillögum 
sínum þann 20. september 2013. Starfshópurinn hafði upphaflega það hlutverk að endurskoða lög um 
stimpilgjald, nr. 36/1978, með það að markmiði að einfalda álagningu gjaldsins ásamt því að skapa 
samkeppnishæfara umhverfi og sanngjarnari gjaldtöku án þess að skerða tekjur ríkissjóðs. Með 
skipunarbréfi ráðherra, dags. 3. júní 2013, var verkefni starfshópsins breytt og honum falið sérstaklega 
að kanna leiðir til afnáms stimpilgjalds af lánsskjölum. Þá ályktaði Alþingi þann 28. júní 2013 að fela 
ríkisstjórninni að endurskoða stimpilgjald af lánsskjölum og að stefna að afnámi stimpilgjalds vegna 
kaupa einstaklinga á húsnæði til eigin nota.

Tillögur starfshópsins voru í aðalatriðum eftirfarandi:

• Að afnema stimpilgjald, 1,5%, af öllum lánsskjölum og auk þess skjölum er varða 
vátryggingarsamninga, kaupmála, aðfararaðgerðir, kyrrsetningaraðgerðir og 
löggeymslu.

• Að hlutfall stimpilgjalds á skjöl er varða eignaryfirfærslur fasteigna hækki úr 0,4% í 
0,5% hjá einstaklingum og úr 0,4% í 1,0% hjá lögaðilum.

• Að greitt verði 0,5% stimpilgjald af skjölum er varða tilkynningar um hlutafé, stofnfé 
og hækkun þess fjár í félagi og að fallið verði frá núgildandi ákvæðum laga er kveða 
á um stimpilgjald af eignarheimildum hlutabréfa o.fl.

Tillaga starfshópsins fól þannig í sér, svo byggt sé á dæmi í greinargerð hans, að stimpilgjald 
einstaklings sem keypti 20 m.kr. eign og fjármagnaði það með 16 m.kr. fasteignaláni, lækkaði úr 
320.000 kr. (0,4% af 20 m.kr. plús 1,5% af 16 m.kr.) í 100.000 kr. (0,5% af 20 m.kr.). Stimpilgjöld 
lögaðila sem keypti sams konar eign með jafn háu fasteignaláni lækkuðu úr 320.000 kr. í 200.000 kr. 
(1% af 20 m.kr.). Tillaga starfshópsins virðist þannig hafa falið í sér að stimpilgjaldið lækkaði í heild, 
en að tekin yrðu upp mishá gjöld þannig að lækkunin yrði mun meiri hjá einstaklingum en lögaðilum. 
Ætla má því að í tillögu starfshópsins hafi falist tekjutap fyrir ríkissjóð.

Með frumvarpinu er stimpilgjald af lánsskjölum afnumið og gjaldstofn þess einvörðungu verð 
viðkomandi fasteignar eða skips við eignaryfirfærslu. Af gjaldskyldum skjölum greiði einstaklingar 
0,8% gjald og lögaðili 1,6%. Sé áfram byggt á framangreindu dæmi um 20 m.kr. eign og 80% veðlán 
þá lækkar gjald einstaklings frá gildandi lögum úr 320.000 kr. í 160.000 kr. skv. frumvarpinu. Gjald 
einstaklings er óbreytt frá gildandi lögum við u.þ.b. 25% skuldsetningu en ávinningurinn fer vaxandi 
með aukinni skuldsetningu. Gjald lögaðila verður óbreytt m.v. 80% skuldsetningu en gjaldið lækkar 
við hærri skuldsetningu og hækkar við lægri skuldsetningu.

Meðalálögur á lögaðila hækka í raun töluvert meira en dæmið sem tekið er sýnir þar sem stór hluti 
lánsfjármögnunar lögaðila hefur verið tryggður með tryggingabréfum, sem bera 0,5% stimpilgjald, en 
í stað veðskuldabréfa, sem bera 1,5% stimpilgjald.

Í athugasemdum með frumvarpinu kemur fram það skýra markmið að lagabreytingin skerði ekki 
tekjur ríkissjóðs á árinu 2014. Þannig er afnám gjaldskyldu á lánsskjöl vegin upp með hækkun gjalda 
á eignaryfirfærslur. Jafnframt er skattbyrðin flutt af einstaklingum á fyrirtæki. Samkvæmt gildandi 
lögum greiddu einstaklingar 60% af gjöldum vegna eignaryfirfærslna og lögaðilar 40% en samkvæmt 
frumvarpinu er áætlað að einstaklingar greiði um 40% gjaldsins og lögaðilar 60%.

Samtökin lýsa vonbrigðum með þá stefnumörkun frumvarpsins að hækka skatt á lögaðila og telja 
1,6% stimpilgjald á þá vera allt of hátt. Samtökin sjá engin rök fyrir misháu stimpilgjaldi á 
einstaklinga og lögaðila og hvetja Alþingi til þess að breyta frumvarpinu þannig að gjaldið verði jafn 
hátt hjá þessum aðilum. Vissulega er stimpilgjald frádráttarbær rekstrarkostnaður hjá lögaðilum sem 
hefur þau áhrif að tekjuskattur þeirra lækkar um sem nemur 20% af gjaldinu. En áhrif skattkerfisins á 
greiðslur einstaklinga eru enn meiri þar sem stimpilgjaldið veitir einstaklingum rétt til vaxtabóta. 
Tilflutningur skattbyrðar frá heimilum til lögaðila er lauslega áætlaður 1 ma. kr.í athugasemdum með 
frumvarpinu. Hið háa gjald á lögaðila mun hugsanlega leiða til þeirrar þróunar að hlutafélög verði 
stofnuð um fasteignir í atvinnurekstri og félögin gangi kaupum og sölum en ekki fasteignirnar sjálfar. 
Þá veldur mishátt gjald mismunun eftir eignaformi þar sem leiguíbúðir í eigu lögaðila munu bera 
hærra stimpilgjald en leiguíbúðir í eigu einstaklinga.

Samtökin leggja áherslu á sérstakri undanþágu frá stimpilgjaldi vegna yfirtöku eigna í tengslum við 
samruna eða skiptingu félaga í samstæðu, svo sem frá móðurfélagi til dótturfélags, verði bætt við 
frumvarpið. Slík eignayfirfærsla hefur verið gjaldfrjáls skv. 2. mgr. 16. gr. núgildandi laga. Samtökin 
leggja til að nýjum lið verði bætt við 6. gr. frumvarpsins sem hljóði svo: Skjöl er sýna yfirfærslu 
fasteigna milli móðurfélags og dótturfélags í samstæðu sbr. 2. gr. laga um hlutafélög.

Mikilvægt er að Alþingi búi svo um hnútana að eignaryfirfærslur verði ekki skattlagðar bæði 
samkvæmt gildandi lögum og nýjum, verði frumvarpið að lögum. Líklega þarf að bæta við 
bráðabirgðaákvæði í lögin til að taka á þessu. Jafnframt er bent á að lagabreyting sem þessi getur

valdið truflunum á viðskiptum hjá þeim sem telja sig njóta betri réttar eftir lagabreytingu. Því er 
mikilvægt að þeir sem njóta betri kjara geti notið þeirra allt frá því að mælt var fyrir frumvarpinu.

Verði frumvarpið að lögum munu auknar álögur lagðar á fjármögnun fasteigna í formi eignaleigu. 
Ýmsir hafa kosið þá leið við fjármögnun á húsnæði, t.d. ríkisstofnanir. Þær hafa þá haft þann kost að 
fjármagna húsnæði án þess að sækja heimildir í fjárlög, auk þess sem skattaleg sjónarmið kunna að 
hafa áhrif á að lögaðilar hafi fremur kosið að leigja eign en eiga hana.

Samtökin gera athugasemd við að gjaldstofn vegna eignayfirfærslu fasteigna skuli vera það verð sem 
fram kemur í kaupsamningi, eða öðru skjali um eignaryfirfærslu, og það sé lagt á herðar sýslumanna 
að sannreyna í hverju tilviki hvort fjárhæð sé rétt tilgreind, m.a. með kröfum um skýringar og gögn frá 
gjaldendum. Skilvirkara er að miða gjaldstofn við fasteignamat, eins og verið hefur, enda skal það 
endurspegla staðgreiðsluverð viðkomandi fasteignar.

Þá vekja samtökin athygli á áhrifum frumvarpsins á fyrstu íbúðakaupendur. Nú greiðir þessi hópur 
0,4% stimpilgjald af fasteignamati viðkomandi eignar, en ekkert stimpilgjald af lánsskjölum, og því 
mun stimpilgjald þessa hóps tvöfaldast verði frumvarpið óbreytt að lögum.

Virðingarfyllst,

f.h. Samtaka atvinnulífsins F.h. Samtaka iðnaðarins

